
126 5. AL-MAIDAH (HIDANGAN)  JUZ 6 

 

5. AL-MA’IDAH (HIDANGAN) 
Suet ke-5: 120 ayat 

 

Ngen sembut gen Allah Maho Pengasiak, 

Maho Penyayang. 

1. Oi, tun-tun de be imen tepat bah ngen 
janjai udi. Nalal bagi udi binatang ternok, 
kecuali de bakea nebaco magea udi. (De 
awei o) coa mengalalkan udi bburau 
sewaktau udi kemerjo ajai. Sebenea ne 
Allah temtep ukum-ukum sesuai ngen 
kenlok-Ne. 

 

2. Oi, tun-tun de be imen, mbeak bah udi 
melanggeak peraturan-peraturan Allah , 
dan mbeak kulo melanggea mulyo ne 
bulen-bulen Haram, mbeak mengganggu 
benatang-benatang “Hadya” dan 
benatang-benatang “qalaid”, dan mbeak 
kulo gemanggu tun-tun de temko 
Baitullah, padahal tobo o mesoa kurnia 
dan kerelaan kundei Tuhan ne. Dan amen 
udi bi semudo kemerjo ajai, mako udi 
buliak burau. Dan mbeak niyen kerno 
pejai udi magea do kuam kerno tobo o 
madang udi lok moi Masjidil Haram, 
demorong udi utuk menganiayo tobo o, 
dan tulung menulung bah udi lem kemrjo 
uleak baik dan taqwa, dean mbeak udi 
tulung-menulung lem menea doso dan 
melanggea peraturan, dan betaaqwa bah 
udi magea Allah, sebenea ne Allah beet 
niyen sikso-Ne. 

 
3. Naram bagi udi mbuk bukei, daleak, 

daging jawuak, (daging benatang) de 
sembeliak ngen sembut gen seluyen 
Allah, de tekcit, de nembas, de us, de 
tenanduk, dan de kenubuk  benatang 
buas, kecuali de sepet udi sembeliak ne, 
dan (naram bagi udi) de sembeliak utuk 

berhalo. Dan (naram kulo) temuuak nasib 
ngen anok panah, (temuak nasib ngen 
anok panah o) adebah fasik. Pado bilai yo 
tun-tun kapia bi putus aso utuk (maleak) 
agamo udi, sebab o mbeak bah udi saben 
ngen tobo o dan saben bah ngen Uku. 
Pado bilai yo sudo Ku menyempurno 
utuk udi agam udi, dan sudo Uku 
gemnep utuk udi nikmat-Ku, dan Uku bo 
meredo Islam o ijai agamo udi. Mako api 
bae tepakso kerno nyemen ngen coa 
sengajo menea doso, sebenea ne Allah 
Maho Pengapun, Maho Penyayang. 

 

4. Tobo o temnyae ngen ko: “Jano de nalal 
utuk ne?”. Kadeak bah:”Nalal utuk udi de 
baik-baik dan (uliak burau de tenakep) 
benatang buas de sudo udi majea ngen 
melatih ne utuk burau, udi majea ne 
sesuwoi ngen jano de najea Allah magea 
udi, mako kembuk bah jano de tenakep 
ne utuk udi, dan sebut bah gen Allah 
teadep benatang buas o (waktau mpas ne) 
dan betaqwa bah magea Allah, sebenea ne 
Allah gacang niyen mengitung Ne. 
 

5. Pado bilai yo nalal utuk udi de baik-baik. 
Kembuk (de sudo sembeliak) tun-tun de 
nelei al-Kitab o halal utuk udi, dan 
kumbuk udi halal kulo utuk ne. (dan nalal 
mikeak) selawei-selawei jemago 
kehormatan ne ntaai aelawei-selawei de 
be imen dan selawei-selawei de jemago 
kehormatan ntaai tun-tun ded nelei al-
Kitab ayok udi, amen udi sudo mbayar 
mas kawin ngen tobo o, ngen maksud 
utuk nikeak ngen si, coa maksud bezina 
dan coa kulo utuk menea ne ijai gundik-
gundik. Api bae kapia sesudo si be imen 
(coa temimo ukum-ukum Islam) mako 
tapus bah amea nedan si neak bilai kiamat 
temasuk tun-tun de rugai. 

6. Oi, tun-tun de be imen, amen udi lok 
kemerjo semyang, mako kepuk bah muko 
ngen tangen udi sapei sekoa, dan kues 
bah ulau udi dan (kepuk) kekea udi sapei 
keduwai matai kekea udi, dan maen udi 
junub mako mendai bah, dan amen udi 
sakit atau neak lem do pemaneu atauwa 
belek kundei penan muwang ayea (kakus) 
atawa gemindoa selawei, neak ipe udi coa 
dapet biyoa, mako betayamum bah ngen 
taneak de baes ne (bersih); Kusep bah 
muko udi ngen tangen udi ngen taneak 
o.allah coa lok semaro udi, tetapi Si lok 
mbersih udi dan menyempurno nikmat 
Ne utuk udi, supayo udi besyukur. 

 

 
 

7. Dan kinget bah kurnia Allah magea udi 
dan janjai ne de bi sudo Si meket ngen 
udi, sewaktau udi madeak:” Keme miuk 
dan keme temotoa”. Dan betaqwa bah 
magea Allah, sebenea ne Allah Maho 
nemen siing atei (udi). 

 

8. Oi tun-tun de be imen, ijai bah udi tun-
tun de selalu temgok (de benea) kerno 
Allah, ijai saksai secao adea. Dan mbeak 
niyen kerno udi benci ngen do kaum 
demorong udi utuk bekenea secao coa 
adea. Adea bah, kerno adea o lebiak paok 
ngen taqwa. Dan betaqwa bah magea 
Allah, sebenea ne Allah Maho namen jano 
bae de kenrejo udi.  

9. Allah bi bejanjai ngen tun-tun be imen 
dan menea baik (bahaso) utuk tobo o 
adebah apun dan pahalo lai. 

 
 

10. Adepun tun-tun de kapia dan coa masai 
ayat-ayat Keme, tobo o adebah tunggau  
nerako. 

11. Oi tun-tun de be imen, kinget bah udi 
ngen nikmat Allah ( de nelei Ne) magea 
udi, sewaktau do kaum lok gemrok 
tangen ne ngen udi (utk menea kidek), 
mako Allah temaen tangen tobo o. Dan 
betaqwa bah magea Allah, dan hanyo 
magea Allah bea tun-tun mukmin o 
besereak dirai. 
 

12. Dan sebenea ne Allah bi mok janjai 
(kundei) keturunan Israeil dan sudo 
Keme maket natai tobo o tun duwai belas 
pemipin dan Allah madeak:”Sebenea ne 
Uku serto udi, sebenea ne amen udi 
temgok semyang dan kemluwea jekat 
serto be imen ngen rasul-rasul-Ku dan 
udi temulung tobo o dan udi melei 
minyem magea Allah de pinjem debaik, 
sebenea ne Uku bakea mapus doso-doso 
udi. Dan sebenea ne udi bakea  Uku 
masuk moi milem sergo de mengalua 
neak lem ne mtang aai-mtang aai. Mako 
api bae kapia ntaai udi sudo o, sebenea ne 
si bi limau neak dalen de luus. 

 

13. (Tetapi) kerno tobo o melenggea janjai 
ne, Keme kemutuk tobo o, dan Keme 
menea atei tobo o telo awei butau ne. 
Tobo o galok mubeak kecek (Alla) 
kundei penan-penan ne, dan tobo o 
(sengajo) melupo pao kundei jano de bi 
ninget ngen tobo o, dan ko (Muhammad) 
selalu bakea kemliak kianat ne tobo o 
kecuali ade didik ntaai tobo o (de coa 
kianat), mako kelei bah maaf ngen tobo o 
dan kunyao bah tobo o, sebenea ne Allah 
suko ngen tun-tun menea baik. 

14. Dan natai tun-tun de madeak:” Sebenea 
ne keme yo ade bah tun-tun Nasrani”, 
ade de sudi kome mok janjai ngen tobo o, 
tetapi tobo o (sengajo) melupo pao 
kundei jano de tobo o de nelei binget; 

mako Keme temimboa ntaai tobo o 
musuak bemusuak dan beci sapei bilai 
kiamat. Dan konyo Allah bekea melei 
namen megea tobo o jano de selalu si 
menea. 
 
 
 

15. Oi Ahli Kiteb, sebenea ne bi teko ngen 
udi rasul Keme, jemlas ngen udi secao 
dau tentang isai al-Ktab de nunyin udi, 
dan dau (kulo de) nunyaui ne. Sebenea ne 
bi teko ngen ko cayo kundei Allah, dan 
kiteb de meneang ne. 

 
 

16. Ngen kiteb o bah Allah temunjuk tun-tun 
de temotoi keredaan-Ne moi dalen 
selamat, dan (ngen kiteb o kulo) Allah 
kemluwea tun-tun o kundei penan 
bekelem moi penan bacayo teang ngen 
izin Ne, dan temujuk tobo moi dalen de 
luus. 

 
17. Sebenea ne kapia bah tun-tun de 

madeak:”Sebenea ne Allah o adebah Al-
Masih anok Mayam”. Kadeak bah:”Mako 
api de dapet madang kelok Allah, amen Si 
lkok menea benaso al-Masih anok 
Maryam o serto indok ne dan kute tun-
tun de ade neak bumai?”, Allah bah 
temuwan kutai lenget ngen bumai dan 
jano baea de ade neak ntaai keduwai ne; 
Si menea jano bae de kenlok-Ne dan 
Allah Maho Kuwaso teadep jano bae. 

 

 
18. Tun-tun Yahudi dan Nasrani adeak: 

”Keme yo adebah anok-anok Allah dan 
kekasih-kekasih-Ne”. Kadeak bah:”Mako 
gen ne Allah semikso udi kerno doso-
doso udi?” (udi iso bah anok-anok Allah 
dan kekasih-kekasih-Ne). Tetapi udi 
adebah manusio (biaso) ntaai tun-tun de 

nea Ne.Si mapun api bae de kenlokm-Ne 
dan semikso api bae de kenlok-Ne. Dan 
Allah bah temwan kutai lenget ngen 
bumai serto jano bae de ade neak ntaai 
keduwai ne dan magea Allah bah belek 
(segalo de ade). 
 

19. Oi Ahli Kiteb, sebenea ne bi teko magea 
udi Rasul Keme, jemlas (syari’at Keme) 
magea udi sewaktau teputus (mbo) rasul-
rasul, supayo udi coa madeak:”Coa teko 
magea keme baik de tukang mbin bito 
riang maupun de melei penginget”. 
Sebenea ne bi teko magea udi tukang 
mbin bito riang dan tukang melei 
penginget. Allah Maho Kuaso teadep jano 
bae. 

 

20. Dan (kinget bah), sewaktau Musa madeak 
ngen kaum ne:”Oi kaum ku, kinget bah 
nikmat Allah magea udi sewaktau Si 
maket nebai-nebai ntaai udi, dan Si 
menea udi tun-tun merdeka, dan nelei 
Ne udi jano de ati pernah Si melei ngen 
api bae ntaai umat-umat de luyen. 

 
21. Oi kaum ku, masuk bah moi taneak sucai 

(Palestina) de bi tentau Allah utuk udi, 
dan mbeak bah udi melilai belek (kerno 
saben ngen musuak), mako udi ijai tun-
tun de rugai. 

 

22. Tobo o madeak:”Oi  Musa sebenea ne 
lem negerai o ade tun-tun de grot, 
sebenea ne keme coa niyen bakea masuk 
mindi seati tobo o keluwea kundei di. 
Amen tobo o keluwea kundei di, pasti 
keme bakea masuk mindi”. 

 
23. Miling bah tun duwai ntaai tun0tun de 

saben (magea Allah) de bi nelei Allah 
nikmat ngen keduwai ne:” Serbu bah 
tobo o ngen meliwet bang agung 

(negerai) o, mako amen udi masuk mindi 
niscayo udi bakea menang. Dan hanyo 
magea Allah bah klok ne udi besereak 
dirai, amen udi benea-benea tun de be 
imen”. 

24. Tobo o madeak:”Oi Musa, keme benea-
benea coa bakea masuk mindi selamo-
lamo ne, amen tobo o gi ade neak lem o, 
sebab o alau bah udi magea Tuhan udi, 
dan perang bah udi beduwai o, sebenea 
ne keme hanyo temot belmbot neak yo 
bea”. 

25. Musa madeak:”Oi Tuhan ku, uku coa 
menguwasoi kecuali awok ku dewek dan 
saudaro ku. Sebab o ceei bah keme ngen 
tun-tun fasik o”. 

 
26. Allah Madeak:”(Amen awei o), mako 

sebenea ne negerai o naram utuk tobo o 
selamo pat puluak taun. (kean o kulo) 
tobo o bakea ngeliyong bingung neak 
bumai (Padang tih) o. Mako mbeak bah 
udi meraso sedih (meker nasib) tun-tun 
de fasik o”. 

 
27. Cerito bah ngen tobo o tetang cerito 

keduwai anok adam (Habi ngen Qabil) 
temurut de sebenea ne, aewaktau 
keduwai ne bekurban, mako tenimo 
dikup kundei tobo duwai o (Habil) dan 
coa tenimo de luwen ne (Qabil). Si 
madeak (Qabil):”Uku mustai munuak 
ko!”. Habil madeak:”Sebenea Allah hanyo 
temimo (Kurban) kundei tun-tun de 
taqwa. 

28. Niyen amen ko gemrok tangen nu magea 
uku lok munuak uku, uku coa niyen geak 
didik gemrok tangen ku ngen ko utuk 
munuak ko. Sebenea ne uku saben ngen 
Allah Tuhan de matur kute alam  yo. 

29. Sebenea ne uku lok supayo ko belek  
mbin doso ku  ngen doso nu dewek, 
mako ko bakea ijai penunggau nerako, 
dan io bah bales utuk tun-tun 
menganiayo. 

 
30. Mako (Qabil) temotoa klok nafsu ne, si 

munuak (Habil asuak) ne, mako jijai bah 
si temasuk tun-tun de rugai. 

 
 

31. Sudo o Allah meluak burung kok mikoa-
mikoa pitok utuk kemten ngen si (Qabil) 
indoro seharus ne si kemubua mait asuak 
ne. (Qabil) madeak:”Woi gen padeak 
kebodong ne  uku, maso uku coa nam 
menea awei nea burung kok o, utuk 
kemubua mait asuak ku yo?, Mako jijai 
bah si temasuk milem kelopok tun-tun de 
menyesal. 
 

32. Kerno o Keme temtep (peraturan) utuk 
keturunan Israel, bahwa api bae munuak 
dikup tun, coa kerno tun o (munuak) tun 
luyen, atau coa kerno mengusak neak 
bumai, mako inde ne si sudo munuak 
manusio kute ne. Dan api bea meliaro 
idup dikup manusio, mako inde ne si 
midup manusio kute ne. Dan sebenea ne 
bi teko magea tobo o rasul-rasul Keme 
mbin keteranga-keterang de teang ne, 
tetapi dau ntaai tobo sudo o benea-bene 
melanggea batas(peraturan)neak bumai 
yo. 

 
33. Sebenea ne bales teadep tun-tun de 

merang Allah ngen Rasul-Ne dan 
mengusak neak bumai, adebah nunuak 
atawa senalib, atau tentok tangen dan 
kekea ne secao silang, atawa nuwang 
kundei sadei (penn ne tinggea). De awei 
o adebah utuk mino tobo o neak denio, 
dan neak akhirat si depet sikso de lai ne. 

34. Kecuali tun-tun de tobat (ntaai tobo o) 
ayok ko dapet menguaso ne. Mako amen 
udi  lok namen sebenea ne Allah Maho 
Pengapun, Maho Penyayang. 

 

35. Oi tun-tun de be imen, be taqwa bah 
magea Allah, dan kesoa bah dalen utuk 
mauk Si, dan bejihad bah udi neak dalen-
Ne, supayo udi dapet utung. 

 

 

36. Sebenea ne tun-tun de kapia, sekiro ne 
tobo o temuan kute de ade neak bumai 
yo, dan temuan kedau o igai utuk tembus 
dirai ne kundei azab bilai kiamat, niscayo 
(tebus o) coa bakea tenimo kundei tobo 
o, dan tobo o dapet azab de gis ne. 

 

37. Tobo o lok keluwea kundei nerako, 
padohal si benea-benea coa nam keluwea 
kundei di, kerno tobo o dapet azab de 
kekea ne. 

 
38. Semanei selawei maling, mako tangen ne 

tentok, utuk bales kundei jano de nea  ne 
dan sikso kundei Allah, dan Allah Maho 
Kuwet, Maho Bijaksano. 

 

39. Mako api bea si tubat (ntaai tun-tun 
maling o) sudo si menea uleak coa baik o, 
dan mbaik dirai ne, mako sebenea ne 
Allah temimo tubat ne, kerno Allah 
Maho Pengapun, Maho Penyayang. 

40. Jano ko coa namen, bahaso sebenea ne 
Allah bah temuwan kutai lenget dan 
bumai, Si semikso api bea de kenlok-Ne, 
dan mapun api bea de kenlok-Ne. Dan 
Allah Maho Kuaso teadep se kute ne. 

41. Oi Rasul, supayo mbeak bah ko sendih 
tun-tun de de gagulut (kemten) kapia ne, 
adebah ntaai tun-tun de madeak ngen 
bibia ne:”Keme bi be imen”, padohal ateo 
tobo o ati be imen, dan (kulo) neak ntaai 
tun-tun yahudi. (Tun-tun yahudi o) suko 
niyen temiuk (bito-bito) mengike dan 
suko niyen miuk kecek-kecek tun luwen 
de ati pernah teko ngen ko; tobo o 
mubeak kecek-kecek (Taurat) kundei 
oenan-penan ne. Tobo madeak:”Amen 
nelei dio (de sudo nubeak-nubeak tobo o) 
magea udi, mako timo bah, dan amen udi 
nelei de seluyen kundei dio, mao atei-atei 
bah”. Api bea de Tuhan kemlok si limau, 
mao udi benea-benea coa bakea nam 
temulok ne (de teko kundei Allah. Tobo 
o adebah tun-tun de Allah coa lok 
mbersih atei ne. Tobo dapet hino neak 
denio dan neak akherat tobo dapet sikso 
lai. 

 
42. Tobo o adebah tun-tun de galok temiuk 

bito coa benea, dau mbuk de haram. 
Amen tobo o (tun yahudi) teko magea ko 
(utuk minoi keputusan), mako kutus bah 
(pekaro o) ntaai tobo atawa jibaeak maok 
tobo o; amen ko alau kundei tobo o, 
mako tobo o coa geak bakea melei 
mudarat magea ko. Dan amen ko mutus 
pekaro tobo o, mako kutus bah (pekaro 
o) ntaai tobo secao adea, sebenea ne 
Allah suko ngen tun de adea. 

 

43. Dan indo akuak tobo o maket ko iijai 
akim ne, padohal tobo o temwan Taurat 
de neak lem ne (ade) hukum Allah, sudo 
o tobo melimgong (kundei putusan nu)? 
Dan tobo benea-benea iso si tun be imen. 

44. Sebenea ne Keme bi temuun kiteb Taurat 
neak lem ne (ade) petunjuk dan cayo 
(tem ang), de ngen kiteb o nutus pekaro 
tun-tun yahudi nukoi nebai-nebai de 
semreak dirai magea Allah, nukoi tun-tun 
alim tobo o dan pendeta-pendeta ne, 
kerno tobo o neriteak meliaro kiteb-kiteb 
Allah, dan tobo ijai saksai  ne. Kerno o 
mbeak bah udi saben ngen manusio, 
(tetapi) saben bah magea Uku. Dan 
mbeah bah udi temukar ayat-ayat Ku 
ngen go mueak. Api bae de coa mutus 
sesuai ngen de tenuun Allah, mako tobo 
o adebah tun-tun de kapia. 

 

45. Dan Keme bi temtep utuk tobo o neak 
lem ne (at-Taurat) bahaso jiwo amen 
(nales) ngen jiwo, matai ngen matai, 
yung ngen yung, tiuk ngen tiuk, epen 
ngen epen, dan sileak-sileak (pun) ade 
bales ne. Api bea mpas (hok bales) ne, 
mako mpas hok o (ijai) utuk tembus doso 
bagi ne. Api bae de coa mutus pekaro 
sesuwoi ngen de tenuun Allah, mako 
tobo o adebah tun-tun de zalim. 

 
46. Dan Keme miing lat tobo o (nebai-nebai 

keturunan Israel) ngen Isa anok Maryam, 
mbenea kiteb de ayok ne, do o bah 
Taurat. Dan Keme bi melei nben si kiteb 
Injil  neak lem ne (ade) petunjuk dan 
cayo ( de tem ang) dan mbenea kiteb de 
ayok ne, do o bah Taurat. Dan ijai 
petunjuk serto ajaran utuk tun-tun de 
taqwa. 

 

47. Dan supayo tun-tun de mikut Injil, mutus 
pekaro sesuai ngen d jano de tenuun 
Allah neak lem ne. Api bea de mutus 
pekaro coa temotoa jano de tenuun 
Allah, mako tobo o adebah tun-tun 
bedoso. 

48. Dan Keme bi temuun ngen ko al-Qur’an 
ngen  mbin de benea, mbenea jano de 
ayok ne do o adebah kiteb-kiteb ( de 
tenuun ayok ne) dan butau ujai teadep 
kiteb-kiteb luyen ne; mako kutus bah 
pekaro tobo o sesuai ngen jano de tenuun 
Allah dan mbeak bah udi temotoa hawa 
nafsu tobo o ngen teminggea de benea de 
bi teko ngen udi. Utuk tip-tip umat ntaai 
udi, Keme melei aturan dan dalen de te 
ang. Sekiro ne Allah kemlok, niscayo udi 
nea Ne do umat (bae), tetapi Allah lok 
mujai udi teadep pelei Ne ngen udi, 
mako belumban bah udi utuk menea 
baik. Hanyo magea Allah b ah belek ne 
kute udi, nelei Ne namen ngen udi jano 
de sudo nelisiak udi. 

 

49. dan supayo udi mutus pekaro ntaai tobo o 
temotoa jano de bi tenuun Allh, dan 
mbeak bah udi temotoa hawa nafsu tobo 
o. Dan atei-atei bah udi teadep tobo o, 
supayo tobo o coa maliak adep udi kundei 
pao jano de bi tenuun Allah magea udi. 
Amen tobo o maliak adep ne (kundei 
hukum de bi tenuun Allah), mako amen 
udi lok namen bahaso sebenea ne Allah 
kemlok bakea temipo musibah magea 
tobo o sebab doso-doso ne. Dan sebenea 
ne dau manusio adebah tun-tun de fasik. 

 
50. Jano ukum Jahiliyah de kenlok tobo o, 

dan (hukum) api de lebiak baik kundei 
(hukum) Allah bago tun-tun de yakin? 
 

51. Oi tun-tun be imen, mbeak bah udi mok 
tun-tun yahudi dan nasrani jijai pemipin-
pemipin (udi); pao kudei tobo o adebah 
pemipin kundei pao de luyen ne. Api bae 
ntaai udi mok tobo o ijai pemipin, mao 
sebenea ne tun o masuk golongan tobo o. 
Sebenea ne allah coa melei petunjuk 
magea tun-tun de zalim. 

52. Mako ko bekaea kemliak tun-tun de ade 
penyakit neak lem atei ne (tun-tun 
munafik) besegro maok tobo o (Yahudi 
dan Nasrani) samo madeak:”Keme seben 
bakea dapat petako”. Mudah-mudahan 
Allah bakea melei menang (magea rasul-
Ne) atau do urusan kundei-Ne, mako 
kerno o tobo o menyesal teadep jano de 
neresio ne neak lem dirai ne. 

 

53. Dan tun-tun be iemn bakea madeak:”Jano 
dio bah tun-tun de besupeak sungguak-
sungguak ngen Gen  Allah, bahaso tobo o 
benea-benea milau ngen udi. Usak binaso 
bah kute amea tobo o, Lajau bah tobo o 
ijai tun-tun de rugai. 

 

54. Oi tun-tun de be imen, api bae ntaai udi 
de murtad kundei agamo ne, mako sudo 
yo Allah bakea temko do kuam de Allah 
cemito dan tobo o kulo cemito Si, de 
lemuak liyet ngen tun mukmin, de telo 
ngen tun kapia, de bjihad neak dalen 
Allah , dan de coa saben ngen  celo tun 
de suko cemlo tun. Do o bah kurnia 
Allah , nelei ne magea  api bae de kenlok 
ne. Dan Allah Maho luwas (pelei Ne), 
Maho namen.  

 
55. Sebenea ne Penulung udi adebah Allah, 

Rasul-Ne, dan tun-tun beimen, de 
temgok semyang dan mbayar jekat, dan 
tobo o tun-tun de tunduk magea Allah. 

56. Api bae menea ijai penulung ne Allah 
ngen Rasul-Ne, dan tun-tun be imen, 
mako sebenea ne de temotoa agamo 
Allah, do o bah de mestai menang. 

57. Oi tun-tun be imen mbeak bah udi 
menea ijai pemipin tun-tun de menea 
agamo udi ijai buak gurek dan yayam ne, 
(adebah) neak ntaai tun-tun de bi nelei 
kiteb ayok udi, dan tun-tun de kapia 

(tun-tun de dau tuhan), dan be taqwa bah 
magea Allah, amen udi benea-benea tun-
tun de be imen. 

 
58. Dan amen udi medeu (tobo o) supayo 

(kemerjo) semyang, tobo menea ne ijai 
buak gurek dan main-main. De awei o o 
adebah kerno tobo o benea-benea kaum 
de coa lok gemuno akea ne. 

59. Kadeak bah:”Oi Ahli Kiteb, Jano udi 
menggep keme saleak, kerno keme be 
imen magea Allah, magea jano de tenuun 
ngen keme, dan magea jano de tenuun 
ayok ne, padohal dau ntaai udi benea-
benea tun-tun de fasik?”. 

60. Kadeak bah:”Jano bakea uuku mbito ngen 
udi tun-tun de lebiak kidek temimo bales 
ne (tun-tun fasik) o neak iding Tuhan, 
adebah tun-tun de kenutuk dan negiak 
Allah, neak ntaai tobo o (ade) de nea ijai 
beuk dan jawuak, dan (tun de) sembeak 
Thaghut, tobo o lebiak kidek penen ne 
dan uak limau ne kundei dalen de benea 
ne. 

61. Dan amen tun-tun (Yahudi atau Munafik) 
teko magea udi, si madeak:”Keme bi be 
imen”, padohal  tobo o teko magea ko 
lem keadaan kapia dan tobo o lalu 
(kundei udi) lem keadaan kapia (kulo); 
dan Allah lebiak namen jano de nunyin 
tobo o. 

62. Dan Ko bakea kemliak dau kundei tobo o 
(tun-tun Yahudi) besegro menea doso, 
bemusuak dan mbuk de haram. Sebenea 
ne kidek niyen jano de bi kenrejo tobo o. 

63. Gen ne tun-tun alim tobo o, pendeta-
pendeta ne coa temgeak tobo madeak 
kecek mengike dan mbuk de haram?. 
Sebenea ne cigai si bejako kidek jano de 
nea tobo o. 

64. Tun-tun Yahudi madeak:”Tangen Allah 
telenggau”, sebenea ne tangen tobo o bah 
de telenggau ne dan tobo o bah de 
kenutuk kerno jano de nadeak ne. (Coa si 
awei o), tetapi kudewai tangen Allah 
tukok; Si melei indoro kelok Ne. Dan al-
Qur’an de tenuun Tuhan nu ngen ko, 
benea-benea bakea temambeak  dau 
durhako dan kapia ne ntaai tobo o. Dan 
Keme bi temimboa neak ntaai tobo o 
bemusuak ngen asai pejai sapei bilai 
kiamat. Tip tobo o midup opi perang , 
Allah madem ne dan tobo o mengusak 
neak bumai dan Allah coa senang ngen 
tun-tun mengusak. 

 
65.  Dan amen ahli kiteb be imen dan 

betaqwa, tep bae Keme temutup(mapus) 
keseleak-kesaleak ne dan tep bea Keme 
masuk si moi sergo-sergo de penuak lem 
o nikmat. 

 

66. Dan sekiro ne tobo o benea-benea maneu 
(ukum) Taurat, Injil dan (al-Qur’an) de 
tenuun magea tobo o kundei Tuhan ne, 
niscayo tobo o bekea dapet kembuk 
kundei das  dan kundei beak kekea ne. 
Ntaai tobo o ade do golongan de neak 
tengeak. Dan gen padeak kidek jano de 
kenrejo dau kundei tobo o. 

 

67. Oi Rasul, sapei bah jano de bi tenuun 
magea ko kundei Tuhan nu. Dan amen 
coa ko kemerjo (jano de neriteak o, tai 
ne) ko coa semapei  manat-Ne. Allah 
memeliaro ko kundei (genggau) manusia. 
Sebenea ne Allah coa melei petunjuk 
magea tun-tun de kapia. 

 
68. Kadeak bah:”Oi Ahli Kiteb, udi coa 

nanggep beagamo geak didik amen udi ati 
temgok ajaran-ajaran Taurat, Injil dan al-
Qur’an de tenuun ngen ko kundei Tuhan 
nu”.  Sebenea ne jano de tenuun magea 

ko (Muhammad) kundei Tuhannu, bakea 
temambeak dau ne tobo o durhako dan 
kapia. Mako mbeak bah ko sedih atei  
teadep tun-tun kapia o. 

 
 

69. Sebenea ne tun-tun mukmin, tun-tun 
Yahudi, Shabiin dan tun-tun Nashrani, 
api bea (neak ntaai tobo o) de beneabenea 
beimen magea Allah, bilai kiamat dan 
beamea shaleh, mako coa ade kekuatiran 
teadep tobo o dan coa (kulo) tobo o 
besedih atei. 

70. Sebenea ne keme bi mok janjai magea 
keturunan Isreal, dan Keme bi mbo ngen 
tobo orasul-rasul, tetapi tip teko dikup 
rasul magea tobo o mbin jano de coa 
kenlok hawa nafsu tobo o, (mako) pao 
kundei rasul-rasul o, coa tobo masai dan 
pao ne igai tobo o munuak. 

71. Dan tobo o sako bahasa coa bekea tejijai 
geak didik patako (teadep ne kerno  
munuak-nebai-nebai o), mako (kerno o) 
tobo o jijai buto dan setiuk, sudo o Allah 
temimo tubat ne, sudo o dua kundei tobo 
o buto dan setiuk (igai). Dan allah Maho 
kemliak jano de kenrejo tobo o. 

 

72. Sebenea ne bi kapia bah tun-tun de 
madeak:”Sebenea ne allah o adebah al-
Maseh anok semanei Maryam”, padohal 
al-Maseh (dewek) madeak:”Oi keturunan 
Isreal, sembeak bah Allah Tuhan ku dan 
Tuhan udi:, Sebenea ne tun-tun de 
demwai Allah, mako mestai Allah maram 
bagi ne sergo, dan penan ne adebah 
nerako, coa bah ade geak dikup penulung 
tun-tun de zalim. 

73. Sebenea ne kapia bah tun-tun de 
madeak:”bahaso allah adebah dikup 
kundei de telau”, padohal benea-benea 
coa gen Tuhan (de berhok senmbeak) 
seluwen kundei Tuhan de Maho So. 
Amen tobo o coa bedan kundei jano de 
nadeak ne o, mustai tun-tun kapia ntaai 
tobo o bakea tenipo sikso de gis ne. 

 
74. Mako gen ne tobo o coa tubat magea 

Allah dan minoi apun magea Si?. Dan 
Allah Maho Pengapun, Maho Penyayang. 

 

75. Al-Masih anok semanei Maryam o Cuma 
Rasul de ayok ne sebenea ne bi dau rasul-
rasul, dan indok ne adebah tun de paling 
baik, keduwai ne biaso mbuk kembuk. 
Keliak bah indoro Keme jemlas ngen 
tobo o (ahli kiteb) tando-tando bekuaso 
ne (Keme), sudo o keliak bah indoro kulu 
tobo melingong (kundei kemliak ayat-
ayat Keme o). 

76. Kadeak bah:”Gen ne udi sembeak seluyen 
kundei Allah, barang de coa dapet melei 
mudarat ngen udi dan io kulo coa melei 
menfa’at?. Dan Allah bah de Maho 
meniuk , Maho namen. 

 
77. Kadeak bah:”Oi ahli Kiteb, mbeak bah 

udi mlumbo jako secao coa benea lem 
agamo udi. Dan mbeak bah udi temotoa 
hawa nafsu tun-tun de bi seset bel o ne 
(ayok teko ne Nebai Muhammad), dan 
tobo o bi semset dau manusia dan tobo o 
teseset kundei dalen de luus. 

 
 
78. Bi nelaknat tun-tun kapia kundei 

keturuna Isreal ngen dileak Daud dan Isa 
anok Maryam. De awei o o kerno tobo o 
durhako dan selalu melombo jako. 

 

                 

                   

             

     

              

      

 

                

               

            

              

              

                  

   

                   

               

               

  

                

                      

     



JUZ VI 5. AL-MAIDAH (HIDANGAN)  143 

79. Tobo o samo ne selalu coa temgek kerjo 
coa baik de nea ne. Sebenea ne kidek 
niyen jano de selalu tobo o menea. 

 

 
80. Udi kemliak dua kundei tobo o tulung-

menulung ngen tun-tun de kapia 
(demwai tuhan). Sebenea ne coa niyen 
baik jano de sendiyo tobo o  utuk dirai 
ne, adebah pengiak Allah  magea si, dan 
tobo o bakea kekea neak lem sikso. 

 
81. Sekiro ne tobo o beimen magea Allah, 

magea Nebai (Musa) dan magea jano de 
tenuun ngenm si (Nebai), niscayo tobo o 
coa bakea mok tun-tun musyrik o ijai 
penulung-penulung ne, tetapi dau kundei 
tobo o adebah tun-tun fasik. 
 

 

82. Sebenea ne udi betemau ngen tun-tun de 
paling telo bemusuak ngen tun-tun be 
imen adebah tun-tun Yahudi dan tun-tun 
de demuwai Tuhan. Dan sebenea ne udi 
betemau de paling paok dekuat ne ngen 
tun-tun be imen adebah tun-tun de 
madeak:”Sebenea ne keme yo tun 
Nasrani.” Deawei o o kerno neak ntaai 
tobo o (tun-tun Nasrani) ade pendeta-
pendeta ngen Rahib-rahib, sebenea ne 
tobo o coa ombong. 

            

         

 

              

              

             

  

              

                  

     

 

               

                    

               

                

        

 

 

 

 

 

 


